
				এই পৃষ্ঠাটোৰ বৈধকৰণ হৈছে


ময়ি সৰ্ৱামিদং প্ৰোতং সূত্ৰে মণিগনা ইব।।


       আকৌ




দৈৱী হ্যেষা গুণময়ী মম মায়া দুৰত্যয়া।


মামেৱ যে প্ৰদ্যনেত মায়ামেতাং তৰন্তি তে।।


       আকৌ




ন মাং দৃষ্মৃতিনো মুঢ়া: প্ৰপদ্যন্তে নৰাধমা:।


মায়য়াপহৃতজ্ঞানা আসুৰং ভাৱমাশ্ৰিতাঃ।।


       আকৌ




নাহং প্ৰকাশ: সৰ্ৱস্য যোগমায়াসমাবৃত:।

মুঢ়োহয়ং নাভিজানাতি লোকো মামজমৱ্যয়ম।

তোমাৰেসে মায়ায়ে মোহিত সৰ্ব্বজনে।

তুমি আত্মা তোমাক নাজানে একোজনে।।

সমস্ত ভূতৰে তুমি আছা হঋদয়ত।

তত্ত্ব নাপাই তোমাক বিচাৰি বাহিৰত।।

তুমিসে কেৱল সত্য মিছা সবে আন।


জানি জ্ঞানীগণে কৰে হৃদয়ত ধ্যান।। (কীৰ্ত্তন)


       মায়াৰ ৰচনা এই সংসাৰৰ আৱৰণৰ ভিতৰত থকা ব্ৰহ্মক যি ধ্যান কৰে, তাৰ ব্ৰহ্ম লাভ হয়-জ্ঞান -যোগৰ এই মূল কথা। শ্ৰীকৃষ্ণই কৈছে, egoবা সুকীয়া আত্মাৰ পুনৰ্জ্জন্ম আছে। প্ৰকৃত জ্ঞান আৰু ধৰ্ম্ম সংস্থাপনৰ অৰ্থে , -যি জ্ঞান আৰু ধৰ্ম্ম কালক্ৰমত অধোগতি প্ৰাপ্ত হয়-যুগে যুগে ঈশ্বৰৰ অৱতাৰ হয়। যি যি বিশেষ ego বা আত্মাত পৰমাত্মাৰ বিকাশ বেছি, সেই সকলেই অৱতাৰ। সাধাৰণ ego বা আত্মাও ঈশ্বৰৰে অংশ। ”তোমাৰেসে অংশ আমি যত জীৱজাক।” (শঙ্কৰদেৱ।) জ্ঞানত অৱতাৰো ঈশ্বৰৰ অংশ, কিন্তু অৱতাৰজন শ্ৰেষ্ঠ; কাৰণ তেওঁ আৰু ঈশ্বৰ যে একে , এইটো তেওঁ সম্পূৰ্ণৰূপে উপলব্ধি আৰু অনুভৱ কৰে। অৱতাৰ মায়াৰ অৰ্থাৎ অবিদ্যা বা অজ্ঞানৰ বান্ধোনেৰে বদ্ধ নহয়; সাধাৰণ মানুহ বদ্ধ। মানুহে সাধাৰণতে নিজক সুকীয়া পদাৰ্থ বুলি ভাৱে। অৱতাৰে ভাবে আৰু উপলব্ধি কৰে যে তেওঁ ঈশ্বৰেৰে সৈতে একে; সোহহম। সাধাৰণ মানুহৰ দেহত আত্মবৃদ্ধি হয় অজ্ঞানতাৰ নিমিত্তে, অৱতাৰ বা মহাপুৰুষৰ নহয়। এই অজ্ঞানতাৰ জাল সম্পূৰ্ণৰূপে জ্ঞান খড়্গৰ দ্বাৰা ছেদিত হ’লেও মানুহৰ মুক্তি। এই বাবেই শাস্ত্ৰত কৈছে- ”আত্মানং বিদ্ধি।” এই বাবেই ভক্তই কাতৰভাৱে প্ৰাৰ্থনা কৰি কৈছে:-




তুমিহে কেৱল আত্মা মোৰ।

তোমাক নাজনি জড় মিছা শৰীৰক মই 

আত্মা বুলি ভৈলো সেৱা-চোৰ,

কিনো মই অজ্ঞানী দুৰ্ঘোৰ। (মাধৱদেৱ)

আমি মূঢ়মতি ঘোৰ অবিদ্যা-সাগৰে মজি


তোমাক নাজানি ভৈলো দুঃখী।

